
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՆՈՅԵՄԲԵՐԻ 9-Ի N 1923-Ա ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

2023 թվականի նոյեմբերի 9-ի N 1923-Ա որոշմամբ ընդունվել է «Սլոն-Ֆուդ» սահմանափակ պատասխանատվությամբ ընկերությանն առանց մրցույթի կառուցապատման իրավունքով հողամաս տրամադրելու մասին» Հայաստանի Հանրապետության կառավարության որոշումը (այսուհետ նաև՝ Որոշում), որով Հայաստանի Հանրապետության կառավարությունը թույլատրել է Երևանի քաղաքապետին Հայաստանի Հանրապետության Երևան համայնքի Արաբկիր վարչական շրջանի Կոմիտասի պողոտայի հ. 2/3 հասցեում գտնվող՝ Երևան համայնքի սեփականությունը հանդիսացող 5089.13 քմ մակերեսով հողամասից «Սլոն-Ֆուդ» սահմանափակ պատասխանատվությամբ ընկերությանը ժամանցի և մանկական զարգացման կենտրոն կառուցելու նպատակով, առանց մրցույթի, 30 տարի ժամկետով, կառուցապատման իրավունքով տրամադրել 220.0 քմ մակերեսով հողամաս՝ համաձայն Երևանի քաղաքապետի կողմից հաստատված հատակագծի:
Որոշման 2-րդ կետով նախատեսվել է առաջարկել Երևանի քաղաքապետին նույն որոշումն ուժի մեջ մտնելուց հետո մեկամսյա ժամկետում ընկերության հետ կնքել կառուցապատման իրավունքի տրամադրման պայմանագիր (այսուհետ՝ պայմանագիր)՝ նախատեսելով հետևյալ հիմնական պայմանները.
1) ընկերությունը պարտավորվում է իրականացնել սույն որոշման 1-ին կետում նշված հողամասին կից գտնվող՝ 4869.13 քմ մակերեսով այգու վերակառուցման (արդիականացման) աշխատանքները՝ համաձայն հավելվածի, որոնց իրականացման համար անհրաժեշտ քաղաքաշինական փաստաթղթերը տրամադրվում են պայմանագրի կնքման պահին.
2) ընկերությունը պարտավորվում է պայմանագրի գործողության ամբողջ ընթացքում պահպանել այգու կանաչ գոտիները, ոռոգման ցանցը՝ կաթիլային համակարգով, ճեմուղիները, լուսավորության համակարգը, կառուցվող և տեղադրվող բոլոր կառույցները, ոչ հիմնական շինությունները և այգու կահավորանքը, ինչպես նաև ապահովել դրանց ընթացիկ նորոգումը և շահագործումը՝ դրանց նշանակությանը համապատասխան.
3) ընկերությունը պարտավոր է իրականացնել նախատեսված աշխատանքներն ամբողջությամբ սույն կետի 1-ին ենթակետում նշված քաղաքաշինական փաստաթղթերը ստանալուց հետո 18 ամսվա ընթացքում, որոնք նշված ժամկետում չկատարելու (չիրագործելու) դեպքում պայմանագիրը կարող է միակողմանի լուծարվել, որի դեպքում կառուցապատողի կողմից իրականացված ներդրումները փոխհատուցման ենթակա չեն, ինչպես նաև ընկերությունը պարտավորվում է վճարել տուգանք` 50 000 000 (հիսուն միլիոն) դրամի չափով:
Որոշման 2-րդ կետի 1-ին ենթակետում ամրագրված իրավակարգավորումից պարզ է դառնում, որ Որոշմամբ նշված հողամասին կից գտնվող՝ 4869.13 քմ մակերեսով այգու վերակառուցման (արդիականացման) աշխատանքների իրականացման համար անհրաժեշտ քաղաքաշինական փաստաթղթերը պետք է տրամադրվեն պայմանագրի կնքման պահին, իսկ ընկերությունը պարտավոր է իրականացնել նախատեսված աշխատանքներն ամբողջությամբ նույն որոշմամբ նշված քաղաքաշինական փաստաթղթերը ստանալուց հետո 18 ամսվա ընթացքում, որոնք նշված ժամկետում չկատարելու (չիրագործելու) դեպքում պայմանագիրը կարող է միակողմանի լուծվել:
ՀՀ քաղաքաշինության մասին օրենսդրությամբ, մասնավորապես՝ Հայաստանի Հանրապետության կառավարության 2015 թվականի մարտի 19-ի N 596-Ն որոշմամբ սահմանված է քաղաքաշինական փաստաթղթերի տրամադրման կարգը: Նույն որոշմամբ նախատեսված է նաև, որ քաղաքաշինական փաստաթղթերի փոփոխությունները կատարվում են դրանց տրամադրման համար նույն կարգով նախատեսված ընթացակարգերին համապատասխան:
Այս առումով նկատի ունենալով քաղաքաշինական փաստաթղթերի տրամադրման, դրանցում փոփոխություններ կատարելու համար գործող օրենսդրությամբ նախատեսված ընթացակարգերը, քաղաքաշինական փաստաթղթերի տրամադրման համար պահանջվող ժամկետները և դրանով պայմանավորված այն հանգամանքը, որ Որոշմամբ նշված քաղաքաշինական փաստաթղթերը օբյեկտիվորեն հնարավոր չէ տրամադրել պայմանագրի կնքման պահին՝ Հայաստանի Հանրապետության կառավարության որոշմամբ նախատեսված այգու վերակառուցման (արդիականացման) աշխատանքների իրականացումն ապահովելու նպատակով նախագծով առաջարկվում է փոփոխություն կատարել Հայաստանի Հանրապետության կառավարության 2023 թվականի նոյեմբերի 9-ի N 1923-Ա որոշման մեջ՝ Որոշման 2-րդ կետից հանելով քաղաքաշինական փաստաթղթերը պայմանագրի կնքման պահին տրամադրելու հետ կապված պարտադիր պահանջները: 
Միևնույն ժամանակ, հաշվի առնելով ծրագրի իրականացման կարևորությունը՝ Նախագծով առաջարկվում է Որոշման 2-րդ կետի 1-ին ենթակետում կատարվող փոփոխության հաշվառմամբ փոփոխություն կատարել նաև Որոշման 2-րդ կետի 3-րդ ենթակետում՝ նախատեսելով, որ ընկերությունը պարտավոր է իրականացնել նախատեսված աշխատանքներն ամբողջությամբ նույն որոշման 2-րդ կետում նշված պայմանագիրը կնքելուց հետո՝ 18 ամսվա ընթացքում:
Նախագծով փոփոխություն է կատարվում նաև Որոշման 2-րդ կետի 2-րդ ենթակետում՝ հստակեցնելով, որ ընկերությունը պարտավորվում է նույն ենթակետում նշված գործողությունների կատարումն ապահովել իր միջոցների հաշվին:
Նախագծով առաջարկվող փոփոխությունների կատարման արդյունքում կհստակեցվեն այգու վերակառուցման աշխատանքների իրականացման արդյունքում ընկերության կողմից ստանձնված պարտավորությունները և ընկերության կողմից ներկայացված առաջարկի իրականացման արդյունքում Երևանում կվերակառուցվի  «Մերգելյանի այգին», 5089.13 քմ մակերեսով հողամասում կկազմակերպվի պուրակ, նոր ճեմուղիներ, նստարաներ, երեխաների խաղահրապարակ, հասարակական սանհանգուցներ, ամֆիթատրոն միջոցառումների համար, մարզահրապարակ, շատրվաներ, սրճարան, մանկական զարգացման կենտրոն, ինչը այն կդառձնի յուրահատուկ վայր բնակչության և զբոսաշրջիկների համար:
2. Նախագծի մշակման գործընթացում ներգրավված ինստիտուտները և անձինք. 
Երևանի քաղաքապետարան.
3. Ակնկալվող արդյունքը. 
Նախագծով առաջարկվող փոփոխությունների կատարման արդյունքում՝ «Սլոն-Ֆուդ» սահմանափակ պատասխանատվությամբ ընկերության կողմից ներկայացված առաջարկի իրականացման արդյունքում Երևանում կվերակառուցվի  «Մերգելյանի այգին», 5089.13 քմ մակերեսով հողամասում կկազմակերպվի պուրակ, նոր ճեմուղիներ, նստարաներ, երեխաների խաղահրապարակ, հասարակական սանհանգուցներ, ամֆիթատրոն միջոցառումների համար, մարզահրապարակ, շատրվաներ, սրճարան, մանկական զարգացման կենտրոն, ինչը այն կդառձնի յուրահատուկ վայր բնակչության և զբոսաշրջիկների համար:
 4. Լրացուցիչ ֆինանսական միջոցների անհրաժեշտությունը, պետական և տեղական ինքնակառավարման մարմինների բյուջեների եկամուտներում և ծախսերում սպասվելիք փոփոխությունները.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չի առաջանում, պետական և տեղական ինքնակառավարման մարմինների բյուջեներում ծախսերի և եկամուտների էական ավելացում և նվազեցում չի նախատեսվում:
5. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին.
Նախագծի ընդունումն այլ իրավական ակտերում փոփոխություններ կատարելու անհրաժեշտություն չի առաջացնում:
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ». 

